
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

চূর্ণ প্রতিমা।
১৯



আসিলাম। দেখিলাম, দুইখানি তক্তার উপর কতকগুলি পুতুল রহিয়াছে। নিকটে গিয়া দেখিলাম, একখানি তক্তায় পাঁচটী শিবমূর্ত্তি, অপর তক্তাখানিতে ছয়টী শ্যামামূর্ত্তি। যে চারিজন লোক কাজ করিতেছিল, তাহাদের মধ্যে একজন আর একটী শিব গড়িতেছে। অপর তিনজন অন্য পুতুল গঠন করিতেছে।

 অনেক রকম শ্যামামূর্ত্তি এই কলিকাতা সহরে দেখিয়াছি। কলিকাতা ভিন্ন অপরাপর স্থানের শ্যামামূর্ত্তিও আমি অনেক দেখিয়াছি, কিন্তু সেই ক্ষুদ্র প্রতিমার মত সর্বাঙ্গসুন্দর প্রতিমূর্ত্তি আর কোথাও আমার দৃষ্টিগোচর হয় নাই।

 আমি নফরকে সেগুলি দেখাইয়া জিজ্ঞাসা করিলাম, “ঐ প্রতিমাগুলির দাম কত?”

 আগেই বলিয়াছি যে, নফর একজন পাকা দোকানদার। সে দেখিল যে, কালীর প্রতিমাগুলি আমার মনোনত ইইয়াছে। তাই বলিল, “আজ্ঞে বেশী নয়—পাঁচ টাকা।”

 আ। আর ঐ শিবের মূর্ত্তিগুলি?

 ন। আজ্ঞে—একই দর।

 আ। মাটীর পুতুলের এত দর? প্রতিমাগুলি আট ইঞ্চির অধিক বড় নয়। আর যখন ইহা ছাঁচে প্রস্তত হয়, তখন এত দরই বা কেন?

 ন। আজ্ঞে বড় পরিশ্রম। একটা লোকে চারিদিনের কমে একখানা প্রতিমা গড়িতে পারে না।

 আ। এত দরের মাটির পুতুল কয়জনে কিনিতে পারে?

 ন। আজ্ঞে, আপনার আশীর্ব্বাদে আমি যোগাইতে পারি না।

